Татарстан Республикасы Кукмара муниципаль районы “Манзарас авылы С.А.Ахтямов исемендәге гомуми урта белем бирү мәктәбе” муниципаль гомуми белем бирү учреждениясе.

Тема. Г. Тукайның “Шүрәле”    поэмасын уку һәм анализлау.

Тема. Г. Тукайның “Шүрәле” поэмасын уку һәм анализлау.

Максат. Әсәр буенча фикер алышу барышында әдәби сөйләм формалаштыру, анализлау осталыгын үстерү; матур әдәбият укуга омтылыш, тормышта югалып калмау, кыюлык, тырышлык, үз көчеңә ышану.

Җиһазлау. Дәреслек, Г. Тукайның “Шүрәле” китабы, әдәбият белеме сүзлеге, Б.М.Әлменов “Шүрәле” әсәренә иллюстрация, мультимедиа.
Методик алымнар. Иҗади метод, эвристик метод, поэманы уку, анализлау, мультимедиа куллану, әдәбият теориясеннән файдалану, иллюстрация белән эш.

Дәрес барышы

I  Оештыру өлеше.

    1) исәнләшү, билгеләү;

    2) өй эшен тикшерү(тест ярдәмендә);

    3) яңа тема һәм максатларны хәбәр итү.

II Яңа белем һәм күнекмәләрне формалаштыру.

1) “Шүрәле” поэмасын уку;

2) шагыйрьнең хис дәрәҗәсен билгеләү;
3) поэманы өлешләргә бүлү;

4) әкиятнең төп үзенчәлеген , ягъни каршылыкны билгеләү;

5) беренче өлеш белән икенче өлешнең уртаклыгы.

III Белем һәм күнекмәләрне ныгыту.
1) чагыштыру турында аңлатма бирү, мисаллар таптыру;
2) эпитет турында аңлатма бирү, мисаллар таптыру;
3) иллюстрацияләр карау, фикер алышу.
IV Өй эше.

Поэманың үзегезгә ошаган урынын рәсем итеп ясагыз.

V Йомгаклау.

    Дәрескә нәтиҗә, билге кую.

Дәрес барышы.
· Исәнмесез, укучылар, утырыгыз. Бүгенге әдәбият дәресен башлыйбыз;
· Тест эшләү(өй эшен тикшерү);

· Бүгенге дәреснең темасы “Шүрәле” поэмасын уку һәм анализлау.
Дәреснең максаты. Әсәр буенча фикер алышу барышында әдәби сөйләм формалаштыру, анализлау осталыгын үстерү; матур әдәбият укуга омтылыш, тормышта югалып калмау, кыюлык, тырышлык, үз көчеңә ышану.

-Сез инде өйдә бу әсәрне укыдыгыз. Г.Тукай әлеге поэманы нәрсәгә нигезләнеп язган?

-Әкияткә.

-Поэманы бер кат укып чыгыйк.

-“Шүрәле” поэмасын укыгач, сездә нинди хисләр туды? Нинди күренешләр күз алдына килде?
-------

-Укучылар, поэманы ничә өлешкә бүлеп була?

-Ике.

1. Кырлай авылы һәм урманы.
2. Былтыр дип атаган егет белән Шүрәле вакыйгасы.

-Г.Тукайга Кырлай авылы кай ягы белән кадерле? Ни өчен аның тормышында бу авыл бик зур урын алып тора?

------

-Әсәрдә Кырлай табигате ничек тасвирлана?

------

-Ә сезнең хәтерегездә табигатьнең кайсы вакыты күбрәк саклана? Ни өчен?

------

-“Ул авылның. – һич онытмыйм,- һәр ягы урман иде,”- ди шагыйрь, бу сүзләрне әйткәндә нинди хисләр кичерә?

-Туган якны сагыну, мәхәббәт хисләре.

Г.Тукай туган ягының урманнарын ничек сурәтли? Шул өлешне табып укыгыз.
-------(101-102б.)

Укучылар, әкиятнең төп үзенчәлеге каршылык . Әкиятнең икенче өлешендә без нинди каршылык күрсәтә алабыз? Кемнәр көрәшә?

-Көчле Шүрәле белән аңа караганда көчсез, ләкин тапкыр егет бер-берсенә каршы торалар.

-Егет ничек һәм ни өчен җиңә?

-Тапкырлыгы, хәйләкәрлеге, батырлыгы белән җиңә.

-Ә батырлыгы нәрсәдә чагыла?

-Ул үзеннән көчле Шүрәледән куркып калмый.

Димәк, курыкмау ул үзе батырлык.

-Егеткә тагын нинди сыйфат хас?

-Шаянлык.
-Шаянлыгы нәрсәдә чагыла?

--------
Г.Тукай- сүз остасы. Шигырьне ул күңелне тибрәтерлек итеп сурәтләп бирә. “Шүрәле” поэмасында күренешләрне, персонажларны җанлырак, тәэсирлерәк итеп, чагыштырып укучыга җиткерә.

Чагыштыру- бер предметны яки күренешне икенче предметка һәм күренешкә охшатып әйтүне белдерә.

М-н. Борыны кәп-кәкре, бөгелгәндер тәмам кармак кеби,

         Төз түгел куллар. аяклар да -  ботак-тармак кеби.

Шүрәле әнә шундый куркыныч зат булып күз алдына килә.

Эпитет (грек сүзе)- күренеш һәм предметның сыйфатын, аерым билгеләрен белдерүче сурәт. Ул җөмләне аеруча бизәп тора һәм аны табарга да җайлы.

М-н. Ал, кызыл, ак, сап-сары, зәңгәр, яшелдән чәчәкләр...

Дәфтәрләргә бүгенге числоны яздык. Дәреслектән чагыштыру һәм эпитетны  мисаллар белән язып алыгыз.

Тукайның “Шүрәле” поэмасы бик күп телләргә тәрҗемә ителгән: башкорт, үзбәк, казакъ, төрек, гарәп, таҗик, инглиз, немец, француз, кытай. (рәсемнәрен карау)
Байназар Әлменовның “Шүрәле” рәсемен карап үтик. Рәсемдә нинди вакыйга сурәтләнгән?

-------(Шүрәле белән егет).

-Укучылар, 8 нче сорауны укып чыгыгыз, бирелгән сүзләр белән җөмләләр төзегез. “Алны – артны, уңны – сулны күрмичә утын кисә”, “тавыклары җырлай” диләр, “урман сарыгы”. 
( укучыларның җаваплары тыңланыла.)

Өй эше.
Поэманың үзегезгә ошаган урынын рәсем итеп ясагыз.

Йомгаклау.
    Шүрәле татар халкының борынгыдан бирле сөйләнеп килә торган мифик образы. Халык әкиятләрендә ул- урман хуҗасы, кешеләрне кытыклап үтерә дип уйланыла. 

    Шүрәле- шагыйрьгә туган җир моңын, туган җир сагышын яңарткан, сабый чак истәлекләрен хәтерләткән.

    Шүрәле әкиятен укыганда, сез, нәрсәләр кичердегез, егет язмышы өчен борчылдыгызмы?
-------

Билгеләр кую.
Приложение

    Мин, Мөхәмәтова Гөлназ Каюм кызы, Кукмара муниципаль районы “Манзарас авылы С.А.Ахтямов исемендәге гомуми урта бел ем бирү мәктәбе”ндә татар теле һәм әдәбияты фәннәре укытам. Мин сигез ел инде бу фән нигезләрен укучыларга җиткерергә тырышам. Һәр дәрескә күңел җылымны биреп әзерләнәм, өлкән буын укытучыларның тәҗрибәләрен өйрәнеп эш итәргә тырышам. 
    Татар теле һәм әдәбияты укытучысы буларак, мин үз-үземә түбәндәге максатларны куеп эш итәм: 

1) әткәм-әнкәм теленә мәхәббәт тәрбияләү;

2) укучыларның татар телендә сәнгатьле итеп, авазларны дөрес әйтеп сөйләшергә өйрәтү; 

3) уй-фикерләрен тиешле эзлеклелектә җиткерә белүләренә ирешү; 

4) укучыларның сәләтләрен үстерү, иҗади башлангычын табу; 

5) орфографик күнекмәләр формалаштыру;

6) фонетика, лексика, морфология, синтаксис тармакларын тирәнтен өйрәтү; 

   Әлеге максатлардан чыгып, мин төрле эш алымнары кулланам: тестлар, схемалар, карточкалар куллану, үзләштергән грамматик күренешләрне кулланып җөмләләр төзеттерү, хикәя, изложение, сочиненияләр яздыру, мөстәкыйль эшләр бирү, проектлар эшләү. 

    Һәрбер дәрес нәтиҗәле үтсен өчен төрле методлар куллануны кулай күрәм. Аңлату, эзләнү, тикшерү, проблемалы укыту кебек методлардан файдаланам. 

Шулай ук үз эшчәнлегемдә мин программалы укыту технологиясен кулланам. Әлеге программаның блоклы укыту алымыннан файдаланам. Ягъни, 1) билгеле бер теманы аңлату; 

2) тестлар ярдәмендә укучыларның белемнәрен тикшерү; 

3) җаваплар дөрес булмаганда өстәмә рәвештә яңадан аңлату; 

4) укучыларның үзләре тарафыннан тестлар төзеттерү.

 Мине бигрәк тә шул кызыксындыра: бу алым белән ниндидер ун-унбиш минут эчендә укучыларның теманы ни дәрәҗәдә үзләштерүен тикшереп була. Бигрәк тә тестлар белән эшләү рус төркемнәрендә эшләгәндә нәтиҗәле. 

Тестларның  әһәмияте шунда: ялгыш җибәрелгән мисалларга шул ук дәрестә анализ  ясау, үтелгән теманы кабатлап чыгу мөмкинлеге. Хәзерге чорда дәрес материалын аңлатканда, кабатлаганда яңа технологияләр куллану да уңай күренеш дип санала. Мин дә заман таләпләреннән артта калырга тырышмыйм. Үземнең дәресләремне, укучыларны кызыксындыру чарасы буларак, компьютер технологиясе ярдәмендә оештырам. Компьютер технологиясенең үтемлеге шунда, ки аларда күрүгә һәм ишетүгә нигезләнгән мәгълүматлар берьюлы бирелә. 

